САМОДАГИ ДАҲШАТ

Йўловчилар Америкадаги машъум террор µҳодисаларидан кейин учоқларда учишга қайта кўникаётган бир пайтда яна катта  авиаҳалокат рўй бергани ҳақида тарқалган хабар ҳаммани ларзага солди. 2 июл куни тунда Германия осмонида иккита ҳаво кемаси тўқнашиб кетиши оқибатида йўловчилар ва экипаж аъзолари – жами 71 киши ҳалок бўлди...
«Башкирские авиалинии» компаниясига тегишли ТУ-154 русумли учоқ 52 нафар бошқирдистонлик аълочи ўқувчини ва ўндан ортиқ йўловчини олиб, Испанияга йўл олганди. Мактаб ўқувчилари ЮНЕСКО иштирокида туристик фирмалар билан ҳамкорликда ташкил этилган тадбирда қатнашиш ва денгиз бўйида ўн кун дам олиш мақсадида Испанияга парвоз қилганди. Тақдири азалнинг шум ўйинига қаранг! Уфадан Москва орқали Барселонага кетаётган сайёҳлар Москвада Домодедово аэропортига келиш ўрнига адашиб, Шереметьево аэропортига келишган ва ўзларининг рейсига кеч қолиб, икки кундан кейин бошқа учоққа минишган. Туристик фирма учоққа кеч қолган ўқувчиларни шаҳарда жойлаштириб, икки кун давомида Москванинг диққатга сазовор жойлари билан таништирган. Турфирма ходимининг айтишича, кўпчилик ҳаётида илк бор Москвага келганлиги сабабли саёҳатлардан жуда катта завқ олиб, ўз рейсларига кеч қолишганидан хурсанд бўлишибди. 
Учоқ немис ҳаво диспетчерлари кузатувида Германия ҳаво ҳудудидан Швейцария ҳаво ҳудудига ўтиш жойига келганида, Баҳрейндан Брюсселга парвоз қилган Ди-Эйч-Эл почта хизматига оид «Боинг 757» русумли юк ташувчи учоқ билан айни баландликда эканлиги маълум бўлади. Дастлабки маълумотларга қараганда, ҳалокатдан 50 сония аввал швейцариялик диспетчерлар ТУ-154 экипажига дарҳол учиш баландлигини 12 минг метрдан пастлатиш ҳақида кўрсатма берган, бироқ экипаж кўрсатмани дарҳол бажармаган эмиш. ТУ-154 ҳаво тўқнашувларига қарши махсус компьютер билан жиҳозланган бўлиб, таҳликали вазиятларда компьютернинг ўзи учоқ йўналишини ўзгартиради. «Боинг» экипажи тўқнашувдан қочиш учун баландликни пасайтирган, аксига олиб бу пайтда ТУ-154 нинг компьютер тизими ҳам учоқ баландлигини пасайтирган эди. Натижада, иккала учоқ бир хил баландликка тушиб қолиб, ҳавода тўқнашув юз берди.
Гувоҳларнинг айтишича, портлаш оқибатида ҳавода катта аланга пайдо бўлган. Учоқларнинг бўлаклари 40 км доирадаги йўл, ўрмон ва кўлга тушган. Бахтли тасодиф туфайли катта бир бўлак турар-жойнинг устига эмас, ёнгинасига қулаган. Олинган сўнгги маълумотларга кўра учоқларнинг ҳалокати швейцариялик диспетчерларнинг айби билан юзага келган, чунки ҳалокат юз берган пайтда икки нафар диспетчердан бири дам олгани чиқиб кетган. Бунинг устига, учоқларнинг хавфли яқинлашувидан хабардор қилувчи компьютер тизими ўчириб қўйилган экан. Ҳалокатнинг асл сабаби қора қутилардаги ёзувлар ўрганиб чиқилгач аён бўлади. Ту-154 га оид иккита қора қути топилиб, тегишли жойга юборилган. 
«Башкирские авиалинии» раҳбарияти берган маълумотга кўра, ҳалокат сабаблари узил-кесил аниқлангач Швейцария диспетчерлик хизматини халқаро судга беришмоқчи.

